
ABSTRAK

Bangunan rumah kedai warisan merupakan salah satu senibina yang unik di Malaysia dan kaya dengan nilai sejarah. 
Rumah kedai warisan di Malaysia umumnya menerapkan pendekatan lestari pada reka bentuk bangunannya 
yang dapat membantu dalam mengurangkan penggunaan tenaga elektrik dan dapat menjimatkan kos 
penyelenggaraan. Namun begitu, kajian mengenai elemen kelestarian bangunan rumah kedai warisan ini tidak 
banyak dilakukan dan tidak menyeluruh. Kajian ini memfokuskan dua objektif utama iaitu mengenalpasti elemen 
kelestarian pada reka bentuk rumah kedai warisan di Malaysia dan membincangkan kesesuaian elemen pendekatan 
kelestarian yang terdapat pada rumah kedai warisan di Malaysia untuk diterapkan pada bangunan unit komersial 
teres bertingkat masa kini. Kajian ini menggunakan kaedah triangulasi teknik metodologi yang menggunakan tiga 
kaedah utama iaitu kajian kepustakaan, pemerhatian (kajian kes) dan soal selidik. Rumah kedai warisan mempunyai 
16 pendekatan reka bentuk lestari yang sesuai untuk diterapkan pada rumah kedai moden masa kini manakala, kajian 
kes mempunyai 7 pendekatan reka bentuk lestari seperti penggunaan telaga udara, telaga air, bahan binaan dari tanah 
liat, saiz bukaan yang besar beserta kekisi, reka bentuk bumbung yang curam dan susun atur ruang dalaman yang 
fleksibel. Menerusi kajian ini, bukan sahaja dapat membuka mata semua pihak berkenaan nilai dan kepentingan 
memelihara dan memulihara bangunan warisan ini, malah keunikan elemen reka bentuknya yang berpendekatan 
lestari berpotensi diterapkan pada bangunan komersil masa kini. 

Kata kunci: Rumah kedai; warisan; lestari; reka bentuk

ABSTRACT

The heritage shophouse building is one of the unique architectures in Malaysia and is rich in historical value. 
Heritage shophouses in Malaysia generally adopt a sustainable approach in their building design, which can 
help reduce electricity usage and save maintenance costs. However, studies on the sustainability elements of 
these heritage shophouses have not been widely conducted and are not comprehensive. This study will focus on two 
main objectives which are to identify the sustainability elements in the design of heritage shophouses in Malaysia 
and to discuss the suitability of the sustainable approach elements found in heritage shophouses in Malaysia to be 
applied to contemporary multi-story commercial terrace buildings. This study employs triangulation methodology 
techniques using three main methods: literature review, observation (case studies), and questionnaires. Heritage 
shophouses incorporate 16 sustainable design approaches that are suitable for application to modern shophouses 
today. Meanwhile, the case study reveals 7 sustainable design approaches, such as the use of air wells, water wells, 
and clay building materials, large openings with louvres, steep roof designs, and flexible interior layouts. This study 
not only can raise awareness about the value and importance of preserving and conserving these heritage buildings, 
but also the unique design elements, with their sustainable approaches, have the potential to be applied to 
contemporary commercial buildings.

Keywords: Shophouse; heritage; sustainable; design

PENGENALAN

Bangunan rumah kedai adalah salah satu bangunan warisan 
yang menjadi titik asas awal bagi pembangunan kebanyakan 
bandar di Malaysia. Bangunan warisan ini mempunyai 
nilai maknanya kepada masyarakat setempat yang harus 
dipelihara dan dipertingkatkan dari segi sejarah, seni bina, 
budaya dan semangat kemasyarakatan (Baroldin & 
Shamzani 2012). Ianya juga merupakan satu contoh seni 
bina lestari yang direka bentuk mengikut kesesuaian sosio-
budaya serta konteks persekitaran (Tan & Mohamed 2023). 
Bangunan yang menampilkan keupayaan penggunaan 
pengudaraan semula jadi ditakrifkan sebagai bangunan 
berpendekatan hijau pada masa kini (Max & Richard 2010). 
Antara kelebihan bangunan berpendekatan hijau ini adalah 
dapat mengurangkan penggunaan tenaga elektrik, 
menjimatkan kos penyelenggaraan serta mempengaruhi 
keselesaan termal dalaman bangunan. Keselesaan termal 
dalaman bangunan warisan adalah penting kerana ia 
mempengaruhi aktiviti orang di dalam bangunan (Khalit 
N.A. 2023). Pembangunan dan perubahan persekitaran 
serta keadaan iklim semasa akan mempengaruhi angin dan 
suhu udara, seterusnya mempengaruhi prestasi termal 
dalaman sesebuah bangunan. 

Di Malaysia, bangunan rumah kedai warisan telah 
mengaplikasikan reka bentuk seni bina pasif yang 
memfokuskan penggunaan sumber tenaga secara cekap 
melalui kebergantungan pada sumber alam semulajadi 
seperti angin, sinaran cahaya matahari dan lain-lain lagi 
secara tidak langsung dapat menyumbang kepada 
kesihatan, keselesaan dan produktiviti pengguna. Namun 
pada masa kini, aspek tersebut dilihat sudah tidak lagi 
releven pada bangunan komersial. Pemerhatian mendapati 
pembinaan rumah kedai masa kini kurang menitikberatkan 
pendekatan hijau pada reka bentuk bangunan. Penggunaan 
dan kebergantungan kepada sistem mekanikal seperti 
sistem pendingin hawa sangat berleluasa dalam bangunan 
rumah kedai masa kini bagi mencapai keselesaan termal. 
Kesannya lebih membawa kepada impak negatif terutama 
kepada penggunaan tenaga elektrik secara berlebihan. 

Justeru, kajian ini memfokuskan permasalahan kajian 
dimana penggunaan tenaga yang berlebihan adalah 
disebabkan kebergantungan kepada sistem mekanikal dan 
kurang menitikberatkan pendekatan hijau pada bangunan 
rumah kedai masa kini.

Matlamat utama kajian ini adalah untuk mengkaji 
pendekatan kelestarian pada rekabentuk rumah kedai 
warisan di Malaysia. Terdapat dua objektif kajian yang 
perlu dicapai bagi menentukan matlamat kajian iaitu 
mengenalpasti elemen kelestarian pada reka bentuk 
bangunan rumah kedai warisan di Malaysia dan 
membincangkan kesesuaian elemen pendekatan kelestarian 

yang terdapat pada rumah kedai warisan di Malaysia untuk 
diterapkan pada bangunan unit komersial teres bertingkat 
masa kini.

RUMAH KEDAI WARISAN

Secara umumnya, seni bina warisan di Malaysia direka 
bentuk dengan mengambil kira faktor persekitaran dan 
cuaca setempat. Menurut Saiful (2021), bangunan warisan 
bersejarah adalah begitu berharga dan memberi banyak 
kepentingan kepada pendidikan, ekonomi dan sosial di 
negara ini. Menurut Tan (2015), rumah kedai warisan di 
Malaysia adalah merupakan bangunan dengan pelbagai 
fungsi iaitu residensi, komersil atau bercampur. Berdasarkan 
sejarah, ruang rumah kedai warisan kebiasaannya disusun 
dengan fungsi perniagaan di aras tanah dan kediaman di 
aras atas yang dapat memberi keselesaan, perlindungan 
dan keselamatan kepada penghuninya.

Bentuk rumah kedai Cina yang unik terhasil daripada 
pengaruh tempatan dan penjajah yang disesuaikan dengan 
iklim tropika. Mengikut peraturan umum masyarakat Cina, 
rumah kedai vernakular dibina secara simetri (Amira & 
Jun Fui 2014; Hong, 2009), mempunyai susun atur yang 
sempit dan mempunyai telaga udara (air well) di antara 
ruang (Amira & Jun Fui 2014; Wan Ismail 2005).

Namun begitu, selaras dengan peredaran masa, rumah 
kedai masa kini dilihat melalui banyak perubahan dari segi 
seni bina dan reka bentuk bangunan. Rumah kedai 
kontemporari hampir tidak mengekalkan bentuk asal 
kerana pengubahsuaian yang mengakibatkan kesukaran 
untuk mengenal pasti bentuk peralihan dalam seni bina 
masa kini. Pengubahsuaian berterusan struktur bangunan 
adalah bukti pemahaman kontemporari yang lemah 
terhadap keperluan pengguna (Amira & Jun Fui, 2014).

ASPEK KEHIJAUAN

Bangunan hijau adalah penciptaan struktur dan penggunaan 
proses dan sumber yang cekap sepanjang kitaran hayat 
bangunan daripada proses reka bentuk, pembinaan, operasi, 
penyelenggaraan, dan pengubahsuaian (Olubunmi et al. 
2016). Seni bina dan reka bentuk bangunan rumah kedai 
warisan di Malaysia menerapkan aspek kehijauan pada 
bangunan tersebut di mana penggudaraan semulajadi dan 
pencahayaan semulajadi menjadi aspek kehijauan penting 
yang diterapkan dalam reka bentuk bangunan tersebut.

Pengudaraan yang berkesan di dalam bangunan 
mampu menghilangkan kelembapan dan bau berlebihan 
sambil membawa masuk udara segar ke dalam bangunan 
(Afrah et al. 2016). Elemen reka bentuk yang ada pada 
bangunan tersebut mampu menggalakkan pengudaraan 
silang dan pengudaraan timbunan (stack ventilation). 

Menurut Afrah et al. (2016), telaga udara memainkan 
peranan penting untuk pengudaraan dalam jangka masa 
panjang rumah kedai. Ia membolehkan pengudaraan 
timbunan (stack ventilation) berlaku dan mengeluarkan 
udara panas dari dalam bangunan. Kenyataan ini juga 
disokong oleh Zwain dan Bahauddin (2017) yang 
menyatakan telaga udara membantu menyediakan 
mekanisme pasif untuk pengudaraan dalaman serta cahaya 
melalui struktur telaga udara tersebut. Udara panas 
berketumpatan rendah naik dan keluar melalui bukaan 
tinggi di dinding fasad dalam proses ini. Udara panas yang 
dilepaskan mewujudkan kawasan tekanan rendah melalui 
udara sejuk yang menyusup melalui beberapa lubang di 
kedudukan yang rendah (Binggeli 2003). Proses penyejukan 
mungkin menjadi lebih cekap apabila digabungkan dengan 
struktur telaga udara di rumah kedai warisan, yang 
membolehkan udara panas naik ke paras siling dan keluar 
(Omar & Fadzil 2011). 

Pencahayaan semulajadi juga penting di dalam rumah 
kedai warisan berdasarkan reka bentuk bangunan tersebut 
yang memanjang dan sempit. Telaga udara dan tingkap 
merupakan elemen utama yang dapat menerangi kawasan 
dalam bangunan rumah kedai pada waktu siang. Tanpa dua 
elemen tersebut, rumah kedai yang panjang tidak akan 
mempunyai pencahayaan semula jadi yang mencukupi, 
dan membuatkan rumah kedai tersebut bergantung 
sepenuhnya pada lampu elektrik untuk menerangi kawasan 
dalaman. Sumber cahaya dan angin mungkin masuk 
melalui panel kayu louver yang mengelilingi telaga udara 
dan seterusnya akan pergi ke bilik tidur dan bilik stor di 
tingkat dua (Zwain & Bahauddin 2017). Kawasan 
berhampiran tingkap dan udara menerima lebih banyak 
menerima cahaya siang daripada yang lain. Rajah 2 
menunjukkan susun atur bangunan yang menonjolkan 
ruangan udara terbuka bangunan perpustakaan Jin Xing 
Shang Ren bagi tujuan pengudaraan dan pencahayaan 
semula. Ia dijadikan ruangan membaca yang selesa dan 
santai untuk pengguna.

RAJAH 1. Ruangan udara terbuka sebagai ruang membaca.

RAJAH 2. Pelan lantai yang menunjukkan ruangan udara 
terbuka bangunan perpustakaan Jin Xing Shang Ren.

KELESTARIAN BANGUNAN RUMAH KEDAI 
WARISAN

Penerapan elemen lestari dalam reka bentuk bangunan 
adalah penting untuk memberi keselesaan yang optimum 
kepada penghuninya dan mengurangkan impak negatif 
kepada alam sekitar ke tahap yang paling minimal. Rumah 
kedai warisan didapati mempunyai pelbagai ciri-ciri 
kelestarian yang dapat menjamin keselesaan pengguna. 

Secara umumnya, bangunan-bangunan warisan di 
Malaysia direka bentuk dengan mengambilkira faktor 
persekitaran setempat dan menjadikan reka bentuk 
bangunan-bangunan ini lestari (Husen & Mohamed 2021; 

Tan & Mohamed 2023; Izahar & Mohamed 2022; 
Mohammad Yusoff & Mohamed 2024). 

Namun begitu, pendekatan kelestarian yang terdapat 
pada rumah kedai warisan tidak diterapkan dalam reka 
bentuk serta pembinaan bangunan komersial masa kini 
yang telah menyebabkan kebergantungan terhadap sistem 
ventilasi mekanikal seperti pendingin hawa yang seterusnya 
menyebabkan penggunaan tenaga elektrik secara 
berlebihan.

Berdasarkan ciri-ciri dan karakter tipikal yang telah 
disenaraikan oleh George Town World Heritage Inc. 
(GTWHI), dapatlah dilihat bahawa adanya pendekatan 
hijau dalam reka bentuk rumah kedai warisan. Reka bentuk 
yang terlibat termasuklah dari segi pembahagian ruang, 
elemen keterbukaan, elemen hijau, penuaian air hujan dan 
reka bentuk luaran bangunan.

Memandangkan reka bentuk pelan lantai bangunan 
rumah kedai warisan memanjang ke belakang, pembahagian 
ruang dalam adalah penting bagi memastikan setiap ruang 
mendapat pencahayaan dan pengudaraan yang cukup. 
Ruang telaga udara yang kebiasaannya terdapat di tengah-
tengah ruang bangunan aras tanah merupakan ciri-ciri 
utama rumah kedai warisan yang diperkenalkan bagi 
membenarkan pencahayaan dan pengudaraan semula jadi 
masuk ke dalam ruang dalam bangunan yang sempit dan 
memanjang. Begitu juga dengan dinding ruang dalam 
bangunan yang mempunyai bukaan pada dinding (air vent) 
bagi mewujudkan pengudaraan lintang di dalam ruang 
dalam rumah kedai.

Selain itu, elemen hijau atau lanskap menjadi antara 
faktor yang membantu menyejukkan ruang dalam 
bangunan rumah kedai warisan. Kebiasaannya elemen 
tumbuhan ini merangkumi tanaman herba dan pokok bunga 
hiasan serta diletakkan di ruang telaga udara. Lokasi 
tanaman dan lanskap ini amat bersesuaian kerana terdedah 
dengan air hujan dan ini dapat menjimatkan penggunaan 
air domestik bagi proses penyiraman.

Penggunaan semula air hujan juga menjadi salah satu 
strategi kelestarian reka bentuk rumah kedai warisan. 
Sistem penuaian air hujan yang diterapkan menggunakan 
telaga air yang diletak di ruang telaga udara bagi 
penyimpanan air hujan tersebut. Penuaian air hujan ini 
amat berfungsi bagi kegunaan harian seperti aktiviti 
membersih, mencuci, menyiram tanaman dan lain-lain lagi.

Tan & Mohamed (2023) menyenaraikan 16 elemen 
kelestarian yang terdapat pada rumah kedai warisan (Rujuk 
Jadual 1). Senarai kelestarian ini menjadi rujukan asas bagi 
kajian ini, dan perbandingan juga dilakukan kepada kajian 
kes bangunan bagi kajian ini.

JADUAL 1. Senarai Pendekatan Reka Bentuk Lestari yang 
terdapat pada rumah kedai warisan (Tan & Mohamed 2023).

Elemen Kelestarian
1 Telaga air dan pengumpulan air hujan bagi 

penggunaan penghuni bangunan.
2 Jumlah tingkap dan bukaan yang banyak di 

keseluruhan bahagian bangunan (muka dinding 
luar dan dalam) bagi membolehkan pengudaraan 
dan pencahayaan semula jadi.

3 Sisip udara pada tingkap (kekal dan boleh 
ubah) bagi membolehkan pengudaraan dan 
pencahayaan semula jadi.

4 Binaan Dinding yang tebal menggunakan bata 
tanah liat membantu memberikan perlindungan 
dari haba matahari.

5 Telaga udara dan cahaya disediakan bagi 
penyelesaian pengudaraan dan pengcahanyaan 
pelan bangunan yang sempit dan panjang.

6 Penanaman tumbuhan dalam bangunan terutama 
pada ruang telaga udara.

7 Penggunaan kayu sebagai bahan binaan lestari 
pada banyak bahagian bangunan termasuk 
tangga, pintu, tingkap dan lain-lain.

8 Pelbagai fungsi penggunaan ruang yang 
menjadikan rumah kedai warisan ini fleksibel 
(sesuai untuk kegunaan komersial dan 
kediaman)

9 Kewujudan kaki lima di hadapan kedai bagi 
memberikan ruang pejalan kaki dan menghadang 
cahaya matahari dan tempias air hujan pada 
pintu masuk.

10 Reka bentuk bumbung yang mempunyai 
kecuraman yang tinggi bagi pengaliran air 
hujang yang lancar dan pembersihan sampah dan 
kotoran pada bumbung.

11 Kewujudan ruang lantai terbuka pada tingkat 1 
untuk pelbagai aktiviti.

12 Kewujudan kekisi (lattice) pada dinding dalam 
bangunan bagi membolehkan pengudaraan 
berlaku dengan lebih baik.

13 Reka bentuk pelan bangunan yang membolehkan 
banyak ruang mempunyai pengudaraan semula 
jadi bersilang.

14 Penggunaan bata dinding dan bata bumbung dari 
bahan tanah liat yang tahan lasak dan kuat 

15 Mempunyai bumbung yang besar dan lebar 
(pada runag telaga udara) melebihi dinding 
bangunan bagi mengelakkan tempias air hujan 
dan kepanasan cahaya matahari.

16 Pembahagian ruang yang mengikut kesesuaian 
penggunaan ruang. Contohnya ruang bilik pada 
tingkat atas untuk suasana yang privasi.

ISU KELESTARIAN BANGUNAN KOMERSIAL 
MODEN

Bangunan kedai moden yang boleh didapati pada hari ini 
merupakan hasil daripada evolusi rumah-rumah kedai yang 
mendominasi landskap pembangunan bandar pada abad 
ke 19 sehingga ke awal abad ke-20. Bangunan peruncitan 
ini sangat signifikan pada masa itu dalam membentuk 
sosio-ekonomi penduduk setempat.

Namun begitu, banyak bangunan komersial moden 
yang didirikan pada masa kini telah mengabaikan aspek 
kelestarian dalam reka bentuk. Hal ini telah menimbulkan 
ketidakselesaan kepada penghuni bangunan. Bangunan 
yang didiami terasa panas dan terpaksa bergantung kepada 
penggunaan tenaga mekanikal seperti pendingin hawa 
untuk menyejukkan ruang dalam bangunan. Hal ini 
menjurus kepada permasalahan pembaziran tenaga elektrik 
dan penghuni pula terpaksa mengeluarkan sejumlah kos 
bagi aspek penyelenggaraan.

METODOLOGI

Dalam kajian ini, penulis memfokuskan kepada triangulasi 
teknik metodologi yang menggunakan tiga kaedah utama 
iaitu kajian kepustakaan, pemerhatian dan soal selidik.

Kajian kepustakaan menyokong dan menguatkan lagi 
data dan maklumat yang diperolehi berdasarkan kaedah 
pemerhatian dan soal selidik. Melalui kajian kepustakaan 
dan pemerhatian, senarai elemen kelestarian rumah kedai 
warisan dihasilkan.

Penyelidikan melalui kaedah pemerhatian ini 
dilakukan bagi memperolehi maklumat seperti ciri-ciri 
fizikal bangunan, aktiviti serta kepenggunaan bangunan 
dengan melakukan lawatan ke kawasan kajian. Lawatan 
tapak dilakukan untuk melihat dengan lebih dekat dan 
merasai sendiri suasana sebenar di rumah kedai warisan 
serta membuat penilaian elemen kelestarian berdasarkan 
sumber awal daripada kajian kepustakaan. Kaedah 
pemerhatian dijalankan ke atas kajian kes, Perpustakaan 
Peringatan Ven Seck Kim, di Jalan Hang Jebat, Melaka 
(Rajah 3). Bangunan perpustakaan ini merupakan bagunan 
awam yang dibuka kepada semua tetamu. Kebanyakan 
para tetamu dan pengguna perpustakaan ini menghabiskan 
tempoh masa yang agak lama di sini. 

RAJAH 3. Pandangan hadapan bangunan perpustakaan Jin 
Xing Shang Ren.

Selain itu, bangunan ini sesuai dijadikan kajian kes 
kerana ia mempunyai telaga udara yang masih digunakan 
dan berfungsi dengan baik serta bangunan ini juga masih 
mengekalkan reka bentuk seni bina sedia ada. 

Setelah pemerhatian dilakukan, kajian soal selidik 
telah dilakukan bagi melihat kepentingan 16 pendekatan 
lestari yang telah disenaraikan terhadap pengguna.  Soal 
selidik ini dihantar melalui pautan e-mel dan menyasarkan 
30 responden yang berpendidikan seni bina. Skop soalan 
yang dibina oleh pengkaji di dalam borang soal selidik 
adalah selari dengan hasil kajian melalui kajian kepustakaan 
dan pemerhatian. Akhir sekali, hasil keputusan soal selidik 
ini dinilai dan dianalisa dalam bentuk jadual, graf dan carta. 

Bagi menilai hasil soal selidik, setiap soalan berkaitan 
skala kepentingan dan skala kesesuaian yang terdapat di 
dalam bahagian 2 dan bahagian 3 soal selidik diberikan 
nilai peratusan yang berbeza. Dengan menggunakan skala 
likert 1 hingga 6, iaitu daripada yang paling tidak sesuai 
atau penting (skala 1) hingga yang paling penting atau 
sesuai (skala 6), nilai yang berbeza diletakkan pada setiap 
skala. Skala 6 merupakan skala yang diberikan nilai yang 
tertinggi iaitu 6 manakala skala 1 merupakan skala yang 
diberikan nilai terendah iaitu 1. Seterusnya, bagi 
mendapatkan nilai sebenar bagi setiap soalan, jumlah 
responden bagi setiap skala yang dipilih akan didarabkan 
dengan nilai yang telah diletakkan. Nilai bagi setiap skala 
yang telah didarabkan ini seterusnya akan dijumlahkan dan 
di darab 100 untuk mendapatkan peratus. Setelah mendapat 
peratusan bagi setiap soalan, susunan dilakukan daripada 
peratus tertinggi sehingga peratus terendah bagi 
memudahkan proses menilai dan menganalisis data.

KEPUTUSAN DAN PERBINCANGAN

KAJIAN VISUAL BANGUNAN

Perpustakaan Peringatan Ven Seck Kim telah dipilih 
sebagai bangunan rumah kedai warisan yang akan dikaji 
elemen kelestariannya. Penulis memilih bangunan ini 

adalah disebabkan bangunan rumah kedai warisan ini 
masih mengekalkan seni bina dan reka bentuk asal. Jadual 
2 menunjukkan gambar serta sedikit penjelasan berkenaan 
pendekatan lestari pada rumah kedai warisan tersebut. 
Umumnya, rumah kajian warisan ini mempunyai 
pendekatan kelestarian yang tersenarai oleh kajian 
terdahulu (Tan & Mohamed 2023) (Jadual 1).

JADUAL 2. Senarai Pendekatan Reka Bentuk Lestari yang terdapat pada rumah kedai warisan berdasarkan kajian kes dan kajian 
kepustakaan.

Gambar Deskripsi
1 Telaga Udara Kewujudan telaga udara (airwell) di ruang tengah bangunan dapat membantu 

dalam pengudaraan timbunan (stack ventilation) dan mengeluarkan udara panas 
dari dalam bangunan.
Reka bentuk tingkap dengan sisip udara di atasnya dapat membantu pengudaraan 
silang berlaku dalam bangunan.

2 Telaga Air Kewujudan telaga air yang digunakan untuk mengumpul air hujan.
Terdapat tanaman tumbuhan dan dekorasi lanskap di ruang dalam bangunan yang 
berfungsi sebagai elemen ketenangan dan dapat meningkatkan kulaiti udara di 
dalam bangunan.

3 Bahan Binaan Bata Tanah Liat Binaan dinding menggunakan bata tanah liat dan sebahagian struktur bangunan 
menggunakan kayu sebagai bahan binaan. Bata tana liat berfungsi untuk 
memastikan rumah kedai sejuk dan mengurangkan perosak. 
Penggunaan bahan tempatan juga dapat mengurangkan kos dan penggunaan tenaga 
untuk tujuan pengangkutan dan pembinaan.

4 Reka Bentuk Kekisi Kekisi (lattice) yang terletak pada dinding bangunan membolehkan pengudaraan 
dan pencahayaan semula jadi berlaku.

5 Reka Bentuk Tingkap Saiz tingkap yang besar dan memanjang ke bawah bagi memaksimakan 
pencahayaan dan pengudaraan semula jadi masuk ke dalam ruang dalam 
bangunan.

bersambung ...

6 Reka Bentuk Bumbung Curam Reka bentuk bumbung yang mempunyai kecuraman yang tinggi dan mempunyai 
overhang yang besar terutama di ruang telaga udara Penggunaan bata tanah liat 
dan jubin bumbung mempunyai sifat penebat haba yang tinggi untuk memastikan 
bangunan sejuk dan menyediakan ruang dalaman yang selesa untuk pengguna.
Kewujudan kaki lima di hadapan kedai yang sesuai sebagai laluan pengguna 
disamping membantu mengelakkan tempias hujan dan cahaya matahari.

7 Ruang Terbuka Mempunyai reka bentuk ruang yang fleksibel melalui pembahagian ruang 
mengikut kegunaan. Ruang bawah digunakan untuk aktiviti komersial manakala 
ruang atas untuk ruang kediaman.

... sambungan

DEMOGRAFI

Dapatan daripada analisa soal selidik dibahagikan kepada 
tiga bahagian iaitu profil responden, tahap kepentingan 
elemen pendekatan reka bentuk rumah kedai warisan bagi 
kelestarian bangunan dan tahap kesesuaian pengaplikasian 
elemen reka bentuk lestari rumah kedai warisan pada lot 
komersial teres bertingkat masa kini.

Bahagian pertama iaitu berkenaan profil responden 
menunjukkan seramai 30 orang responden telah terlibat 
dalam kajian soal selidik ini dan kesemua mereka dipilih 
berlatar belakangkan pengetahuan seni bina. Daripada 30 
orang responden tersebut, seramai 22 responden (73.3%) 
terdiri daripada pelajar jurusan seni bina dengan kelayakan 
diploma, ijazah sarjana muda dan sarjana. 16.7 % atau 5 
responden adalah pensyarah seni bina dan selebihnya 
adalah mereka yang bekerja sebagai Arkitek (Jadual 3 dan 
Rajah 4).

JADUAL 3. Pengalaman bekerja.
Frekuensi Peratus (%)

< 5 tahun 12 40.0
5-10 tahun 10 33.3
11-15 tahun 7 23.4
16-20 tahun 1 3.3
> 20 tahun 0 0
Total 30 100.0

RAJAH 4 Klasifikasi profil responden mengenai pengalaman 
bekerja.

Pembahagian taraf pendidikan tertinggi responden 
menunjukkan 60% responden memiliki atau sedang 
mengikuti kursus sarjana dan 6.7% adalah mereka yang 
berkelulusan diploma. Peratus selebihnya (33.4%) adalah 
mereka yang mempunyai kelayakan Doktor Falsafah dan 
Ijazah Sarjana Muda (Jadual 4 dan Rajah 5).

JADUAL 4. Pendidikan.
Frekuensi Peratus (%)

Sarjana (Master) 18 60.0
Doktor Falsafah (PhD) 5 16.7
Ijazah Sarjana Muda 

(Degree)
5 16.7

Diploma 2 6.6
TOTAL 30 100.0

RAJAH 5. Klasifikasi profil responden mengenai taraf 
pendidikan tertinggi.

Selain itu, berdasarkan pengalaman bekerja yang 
diperoleh daripada 30 responden tersebut, sebanyak 40% 
responden mempunyai pengalaman bekerja kurang dari 5 
tahun, diikuti 33.3% mereka yang bekerja 5 hingga 10 
tahun dan 23.4% bagi pengalaman 11 hingga 15 tahun serta 
terdapat seorang responden dengan pengalaman bekerja 
sehingga 20 tahun (Jadual 5 dan Rajah 6).

JADUAL 5. Pengalaman bekerja.
Frekuensi Peratus (%)

Pelajar 22 73.3
Pensyarah 5 16.7

Arkitek 3 10.0
Total 30 100.0

RAJAH 6 Klasifikasi profil responden mengenai pekerjaan.

KEPENTINGAN ELEMEN ELESTARIAN REKA 
BENTUK

Bahagian dua soal selidik ini adalah berkenaan pendapat 
responden mengenai skala kepentingan elemen pendekatan 
reka bentuk rumah kedai warisan bagi kelestarian 
bangunan. Senarai elemen ini diperoleh daripada hasil 
kajian kepustakaan.

 Senarai tersebut merangkumi 16 elemen kelestarian 
iaitu telaga air dan pengumpulan air hujan, jumlah tingkap 
dan bukaan yang banyak, telaga udara, sisip udara pada 
tingkap, binaan dinding yang tebal menggunakan bata 
tanah liat, penggunaan kayu sebagai bahan binaan, 
penggunaan bata tanah liat dan jubin bumbung, reka bentuk 
bumbung yang mempunyai kecuraman yang tinggi, 
kewujudan kaki lima di hadapan kedai, mempunyai 
bumbung dengan overhang yang besar, penanaman 
tumbuhan, kewujudan kekisi (lattice) pada dinding dalam 
bangunan, pelbagai fungsi penggunaan ruang, pembahagian 
ruang yang mengikut kesesuaian penggunaan ruang, reka 
bentuk pelan bangunan dan kewujudan teres terbuka. 

RAJAH 7. Skala kepentingan elemen pendekatan reka bentuk 
rumah kedai warisan bagi kelestarian bangunan.

JADUAL 6. Skala kepentingan elemen pendekatan reka bentuk 
rumah kedai warisan bagi kelestarian bangunan.

Elemen kelestarian Peratusan
(%)

1 Jumlah tingkap dan bukaan yang 
banyak

90.56

2 Reka bentuk bumbung yang 
mempunyai kecuraman yang tinggi

88.89

3 Mempunyai bumbung dengan 
overhang yang besar

87.78

4 Sisip udara pada tingkap 86.67
5 Kewujudan kekisi (lattice) pada 

dinding dalam bangunan
83.89

6 Reka bentuk pelan bangunan 74.44
7 Penanaman tumbuhan 72.22
8 Kewujudan kaki lima di hadapan 

kedai
71.67

9 Penggunaan bata tanah liat dan 
jubin bumbung

71.11

10 Penggunaan kayu sebagai bahan 
binaan

70.56

11 Binaan dinding yang tebal 
menggunakan bata tanah liat

70.56

12 Telaga udara (air well) 48.89
13 Telaga air dan pengumpulan air 

hujan
48.33

14 Pembahagian ruang yang mengikut 
kesesuaian penggunaan ruang

42.78

15 Pelbagai fungsi penggunaan ruang 34.44
16 Kewujudan teres terbuka 29.44

KESESUAIAN ELEMEN KELESTARIAN REKA 
BENTUK

Bahagian tiga soal selidik pula adalah berkenaan pendapat 
responden mengenai skala kesesuaian pengaplikasian 
elemen reka bentuk lestari rumah kedai warisan pada lot 
komersial teres bertingkat pada masa kini.

RAJAH 8. Skala kesesuaian pengaplikasian elemen reka 
bentuk lestari rumah kedai warisan pada lot komersial teres 

bertingkat pada masa kini.

JADUAL 7. Skala kesesuaian pengaplikasian elemen reka 
bentuk lestari rumah kedai warisan pada lot komersial teres 

bertingkat pada masa kini.

Elemen kelestarian Peratusan 
(%)

1 Telaga air dan pengumpulan air 
hujan

93.89

2 Jumlah tingkap dan bukaan yang 
banyak

93.89

3 Telaga udara (air well) 93.89
4 Sisip udara pada tingkap 91.67
5 Binaan dinding yang tebal 

menggunakan bata tanah liat
90.00

6 Penggunaan kayu sebagai bahan 
binaan

89.44

7 Penggunaan bata tanah liat dan 
jubin bumbung

88.33

8 Reka bentuk bumbung yang 
mempunyai kecuraman yang 

tinggi

82.78

9 Kewujudan kaki lima di hadapan 
kedai

68.33

10 Mempunyai bumbung dengan 
overhang yang besar

67.78

11 Penanaman tumbuhan 67.22
12 Kewujudan kekisi (lattice) pada 

dinding dalam bangunan
64.44

13 Pelbagai fungsi penggunaan ruang 62.78
14 Pembahagian ruang yang 

mengikut kesesuaian penggunaan 
ruang

61.11

15 Reka bentuk pelan bangunan 45.00
16 Kewujudan teres terbuka 42.22

Berdasarkan soal selidik yang telah dilakukan, 
perbandingan di antara  analisa bahagian B dan bahagian 
C mendapati bahawa terdapat beberapa elemen kelestarian 
yang dianggap mempunyai peratus kepentingan yang 
tinggi, namun kurang sesuai untuk diaplikasikan dalam 
bangunan lot komersial teres bertingkat kini.

Telaga air dan telaga udara serta binaan dinding tebal 
menggunakan bata tanah liat merupakan antara elemen 
yang kurang sesuai untuk diaplikasikan walaupun 
mendapat peratusan tertinggi pada skala kepentingan 
kelestarian reka bentuk. Sementara itu, elemen jumlah 
tingkap dan bukaan yang banyak merupakan elemen yang 
mendapat peratusan tertinggi bagi skala kepentingan dan 
juga skala kesesuaian pengaplikasian elemen reka bentuk 
lestari rumah kedai warisan pada lot komersial teres 
bertingkat pada masa kini

Berdasarkan kajian visual dan soal selidik yang telah 
dianalisa, hasil dapatan mendapati terdapat jurang 
perbezaan diantara bangunan rumah kedai warisan dan unit 
komersial teres bertingkat masa kini. Perubahan masa 

seiring dengan perkembangan teknologi sedikit sebanyak 
mempengaruhi evolusi reka bentuk bangunan rumah kedai 
ini yang dilihat kurang penerapan aspek kelestarian dalam 
reka bentuknya.  

Telaga udara (air well) merupakan ciri-ciri utama yang 
ada pada rumah kedai warisan dan di ruangan tersebut 
terdapat penanaman tumbuhan atau lanskap dan juga 
kehadiran telaga air. Elemen-elemen ini berfungsi 
membantu mengurangkan haba dan memberi kesejukan 
dalam ruang dalam bangunan tersebut serta kehadiran 
telaga air ini juga berfungsi untuk mengumpul air hujan 
yang dapat digunakan semula untuk kegunaan tanaman 
dan pembersihan. Namun elemen-elemen ini kini tidak lagi 
terdapat pada rumah kedai moden masa kini.

Selain itu, penggunaan sumber tenaga juga menjadi 
antara aspek perbezaan utama di antara reka bentuk 
bangunan rumah kedai warisan dan unit komersial teres 
bertingkat masa kini. Kebanyakan elemen pendekatan 
lestari yang terdapat pada reka bentuk rumah kedai warisan 
mempengaruhi penggunaan sumber tenaga yang diperoleh 
secara semula jadi iaitu pencahayaan dan pengudaraan 
semula jadi serta guna semula air hujan. Kesemua elemen 
reka bentuk lestari ini membantu dalam pencahayaan dan 
pengudaraan semula jadi di dalam bangunan rumah kedai 
warisan terutama sekali bagi elemen telaga air dan 
pengumpulan air hujan, jumlah tingkap dan bukaan yang 
banyak dan kehadiran telaga udara yang berupaya 
menerangi kawasan ruang dalam bangunan yang sempit 
dan memanjang serta berupaya memberi keselesaan termal 
kepada penghuni di dalamnya. 

Namun begitu, bagi bangunan unit komersial teres 
bertingkat, kebanyakan daripadanya dibina dan direka 
dengan tahap kebergantungan yang tinggi pada penggunaan 
sumber tenaga elektrikal dan mekanikal. Penggunaan 
tenaga elektrikal dan mekanikal memerlukan penghuni 
atau pemilik bangunan mengeluarkan sejumlah kos bagi 
pembiayaan bil dan juga penyelenggaraan. 

Begitu juga dengan bahan yang digunakan pada 
bumbung bangunan. Atas faktor kos yang rendah, 
kebanyakan bangunan unit komersial teres bertingkat masa 
kini lebih banyak menggunakan bumbung dek logam 
(metal deck roof) jika dibandingkan dengan rumah kedai 
warisan yang menggunakan bata tanah liat dan jubin 
bumbung. Penggunaan bata tanah liat sebagai bahan binaan 
jubin bumbung dapat membantu mengurangkan penyerapan 
haba masuk ke dalam ruang dalam bangunan disebabkan 
mempunyai ciri bahan penebat haba yang baik berbanding 
penggunaan dek logam yang merupakan bahan konduktor 
haba yang baik.

Potensi penerapan elemen kelestarian rumah kedai 
warisan dilihat lebih bersesuaian dilakukan di bahagian 
reka bentuk fasad dan luaran bangunan. Elemen tingkap 
dan bukaan yang banyak dan besar merupakan elemen 

yang paling sesuai untuk diterapkan dalam reka bentuk 
masa kini lebih-lebih lagi jika diterap dengan elemen sisip 
udara pada tingkap dan reka bentuk kekisi pada dinding 
hadapan dan belakang bangunan. 

Begitu juga dengan reka bentuk bumbung yang 
menjadi antara elemen paling sesuai diterapkan dalam reka 
bentuk bangunan unit komersial teres bertingkat masa kini. 
Reka bentuk bumbung bangunan rumah kedai warisan 
dibina berdasarkan faktor iklim di Malaysia iaitu binaannya 
yang mempunyai kecuraman yang tinggi dan menggunakan 
bahan penebat haba yang baik serta mempunyai juntaian 
(overhang) bumbung yang besar bagi mengelakkan sinaran 
matahari yang berlebihan. 

Elemen reka bentuk bumbung seperti ini wajar 
dikekalkan dan diinovasikan reka bentuknya jika perlu 
bagi mengatasi pengumpulan haba yang berlebihan pada 
ruang dalam bangunan terutama di aras atas.

KESIMPULAN

Kajian ini telah membincangkan tentang kepentingan 
elemen pendekatan reka bentuk rumah kedai warisan bagi 
kelestarian bangunan dan kesesuaian pengaplikasian 
elemen reka bentuk lestari rumah kedai warisan pada lot 
komersial teres bertingkat pada masa kini. 

Melalui objektif pertama kajian ini, dapat disimpulkan 
bahawa pelbagai elemen reka bentuk didapati pada 
bangunan rumah kedai warisan yang penting dalam 
melestarikan bangunan tersebut. Kesemua elemen reka 
bentuk yang lestari tersebut sangat responsif dan bertepatan 
dengan keadaan cuaca dan iklim serta persekitaran di 
Malaysia. Sebagai contohnya, ruang telaga udara 
merupakan elemen paling penting yang terdapat pada 
rumah kedai warisan serta berfungsi sebagai ruang yang 
membantu membenarkan pencahayaan dan pengudaraan 
semula jadi berlaku di dalam bangunan tersebut.

Berdasarkan objektif kedua pula, kajian mendapati 
beberapa elemen reka bentuk lestari rumah kedai warisan 
berpotensi dan sesuai untuk diterapkan pada reka bentuk 
unit komersial teres bertingkat masa kini. Walaupun 
peredaran masa menunjukkan evolusi perubahan reka 
bentuk bangunan komersial yang ketara, namun fungsi dan 
kepentingan elemen lestari yang ada pada rumah kedai 
warisan perlu dimanfaatkan dan diterapkan. Sebagai 
contohnya, dengan penggunaan saiz tingkap yang besar 
dan banyak, dapat membantu pencahayaan semula jadi di 
dalam ruang dalam bangunan dan dengan itu dapat 
mengurangkan penggunaan tenaga elektirk untuk 
pencahayaan. Ia sepatutnya dijadikan batu asas bagi proses 
merekabentuk bukan sahaja rumah kedai atau unit 
komersial teres bertingkat, malah boleh diterapkan kepada 
bangunan-bangunan lain juga. 

Sememangnya 16 elemen pendekatan reka bentuk 
rumah kedai warisan bagi kelestarian bangunan dapat 
memberikan kesan yang sangat positif dalam konteks 
keselesaan terma dalaman.

